
SANOAT KLASTERLARINI SHAKLLANISH MEXANIZMLARI VA 
ZAMONAVIY MODELLARI 

 
Sobirov A.A., 

Toshkent menejment va iqtisodiyot instituti “Biznes boshqaruvi moliya” 
kafedrasi mudiri PhD., dotsent 

Zaripbayeva A.A. 
Jahon iqtisodiyoti va diplomatiya universiteti talabasi 

 
Annotatsiya. Ushbu maqolada sanoat klasterlarining shakllanish mexanizmlari va 

ularning zamonaviy modellariga oid nazariy yondashuvlar tahlil qilingan. Klasterlarning 
iqtisodiy tizimdagi o‘rni, ularning tashkil topish bosqichlari, asosiy harakatlantiruvchi omillari va 
boshqaruv mexanizmlari izchil ko‘rib chiqilgan. Muallif tomonidan sanoat klasterlari 
shakllanishining institutsional, infratuzilmaviy va mintaqaviy omillar bilan bog‘liqligi asoslangan 
holda yoritilgan. Maqolada AQSh, Germaniya, Yaponiya, Janubiy Koreya va boshqa davlatlar 
tajribasi asosida klaster modellari (vertikal, gibrid, innovatsion, mintaqaviy va tarmoqlararo 
klasterlar)ning o‘ziga xos xususiyatlari taqqoslab tahlil qilingan. Shu bilan birga, O‘zbekiston 
sharoitida samarali sanoat klasterlarini shakllantirish uchun zarur bo‘lgan iqtisodiy, huquqiy va 
tashkiliy shart-sharoitlar tahlil qilinib, takomillashtirish bo‘yicha tavsiyalar ilgari surilgan.  

Kalit soʻzlar: Sanoat klasteri, klasterlash mexanizmi, klaster modeli, innovatsion 
rivojlanish, institutsional muhit, hududiy integratsiya 

 
Abstract. This article analyzes the theoretical approaches to the mechanisms of formation 

of industrial clusters and their modern models. The role of clusters in the economic system, the 
stages of their formation, the main driving factors and management mechanisms are consistently 
considered. The author based his analysis on the connection of the formation of industrial clusters 
with institutional, infrastructural and regional factors. The article compares and analyzes the 
specific features of cluster models (vertical, hybrid, innovative, regional and inter-sectoral 
clusters) based on the experience of the USA, Germany, Japan, South Korea and other countries. At 
the same time, the economic, legal and organizational conditions necessary for the formation of 
effective industrial clusters in the conditions of Uzbekistan are analyzed and recommendations for 
their improvement are put forward. 

Keywords: Industrial cluster, clustering mechanism, cluster model, innovative 
development, institutional environment, territorial integration 

 
Аннотация. В статье анализируются теоретические подходы к механизмам 

формирования промышленных кластеров и их современные модели. Последовательно 
рассмотрены роль кластеров в экономической системе, этапы их формирования, 
основные движущие факторы и механизмы управления. Автор основывает свой анализ 
на взаимосвязи формирования промышленных кластеров с институциональными, 
инфраструктурными и региональными факторами. В статье сравниваются и 
анализируются особенности кластерных моделей (вертикальных, гибридных, 
инновационных, региональных и межотраслевых) на основе опыта США, Германии, 
Японии, Южной Кореи и других стран. При этом были проанализированы экономические, 
правовые и организационные условия, необходимые для формирования эффективных 
промышленных кластеров в условиях Узбекистана, и выдвинуты рекомендации по их 
совершенствованию. 

Kirish 
Hozirgi davrda sanoat tarmoq-

larini samarali rivojlantirish, ularning 
raqobatbardoshligini oshirish va 
eksport salohiyatini mustahkamlashda 
innovatsion yondashuvlarga asoslan-
gan boshqaruv modellariga ehtiyoj 
ortib bormoqda. Xususan, sanoat 
klasterlarini shakllantirish ushbu 
maqsadlarga erishishda strategik 
vosita sifatida qaralmoqda. Klasterlash 
nafaqat ishlab chiqarish quvvatlarining 
jamlanishini, balki ilmiy-tadqiqot, 
innovatsiya, logistika va xizmat ko‘r-
satish sohalarining uzviy integratsi-
yasini ham ta’minlaydi. 

Bugungi global iqtisodiy muhitda 
ishlab chiqarish tarmoqlarining 
barqarorligi, mintaqaviy iqtisodiy 
o‘sish va ixtisoslashuv darajasining 
ortishi ko‘p jihatdan klasterlash 
mexanizmlarining muvaffaqiyatli 
yo‘lga qo‘yilganligiga bog‘liq. Xalqaro 
tajriba — AQShdagi "Silicon Valley", 
Germaniyadagi "Bavariya avtomobil 
klasteri", Janubiy Koreyadagi "ICT 
klasterlari" kabi modellar — sanoat 
klasterlarining iqtisodiy dinamika va 
innovatsion taraqqiyotga bevosita 
ta’sirini yaqqol namoyon qiladi. 

O‘zbekiston Respublikasi Prezi-
dentining 2022–2026 yillarga mo‘ljal-
langan “Yangi O‘zbekiston” taraqqiyot 
strategiyasi va “Raqamli iqtisodiyotni 
rivojlantirish bo‘yicha davlat 
dasturi”da sanoatni klaster asosida 
tashkil etish, mahalliy xomashyoni 
chuqur qayta ishlash, qo‘shilgan qiymat 
zanjirlarini yaratish ustuvor vazifa 
sifatida belgilangan. Bu esa ushbu 

mavzuni nafaqat nazariy, balki amaliy 
jihatdan ham dolzarb ekanligini 
ko‘rsatadi. 

Ushbu maqolada sanoat klaster-
larining shakllanish mexanizmlari, 
ularning zamonaviy modellarini tahlil 
qilish, xalqaro tajribani o‘rganish va 
O‘zbekiston sharoitida moslashtirish 
imkoniyatlarini baholash orqali 
klasterlash siyosatini takomillashtirish 
yo‘llari yoritiladi. 

Adabiyotlar tahlili 
Mintaqaviy klasterlarni rivojlan-

tirish sanoati rivojlanayotgan mamla-
katlar uchun dolzarb. Bu mintaqaviy 
iqtisodiyotda klasterlarni shakllan-
tirish va samarali boshqarishga boʻlgan 
islohotlar uchun asosiy siyosat 
hisoblanadi. 

Jumladan, Bryussel mediya 
industriyasi sohasida klasterlarni 
shakllantirish va klaster tuzilmalarini 
aniqlash borasida Marlen 
Komorowski[1] tadqiqotlar olib 
borgan. Virtual korxona shaklida 
innovatsion sanoat klasterini yaratish 
imkoniyatlari  A.Babkin[2] tadqiqotida 
oʻrganilgan. Rossiyaning Voronej 
viloyati oʻrmon xoʻjaligi, mebel sanoati 
korxonalari aglomeratsiyasi va 
hududiy-sanoat klasterini 
shakllantirish boʻyicha S.Svetlana, 
G.Yelena[3]  va boshqalar tadqiqot olib 
borganlar. Biotexnologiyalar sanoati 
sohasida innovatsion klasterlarni 
yaratish va ularni hududiy 
rivojlanishga taʼsirini L.A. Suvorova va 
L.L. Zaushitsynalar[4] baholangan.   

Mahalliy bozorlarda sanoat 
klasterini shakllantirish jarayoniga  

tadbirkorlik subyeklarining muhim roli 
mavjud ekanligi aniqlangan. Klas-
terlarni shakllanishi avvalo ichki 
bozordagi tadbirkorlik qobiliyati 
muhimroq rol oʻynashi  T. Sonobe , D. 
Hu & K.[5] tadqiqotlarida keltirilgan. 
Alina Romanova, Anton Abdurakh-
manova va boshqalar tomonidan 
klasterlarni shakllanishining koʻp 
bosqichli algoritmi tavsiya etilgan[6]. 
Aksariyat tadqiqotlarda klasterlarni 
shakllanishi taʼbiiy jarayon sifatida, 
tadbirkorlik subyektlari faoliyatini 
rivojlanishi bilan bogʻlashadi[7]. Sanoat 
klasterlarini shakllantirish va 
rivojlantirish tashabbuskorlar 
tomonidan amalga oshirilishi lozim. 
Ijro hokimiyati va mahalliy davlat 
hokimiyati organlari klasterlarni 
yaratish va tashkiliy jihatdan qoʻllab-
quvvatlashga asosiy eʼtibor qaratishi 
lozim. Mintaqa iqtisodiyotida 
klasterlarni shakllanishi stixiyali 
amalga oshishi agent model orqali 
aniqlangan[8]. Timothy L. Faley 
tomonidan sanoat klasterini yaratishda 
birinchi qadamlarni qoʻyishga yordam 
berishga qaratilgan tadqiqot olib 
borilgan boʻsada, unda aniq algoritm 
tavsiya etilmagan. 

Asosiy qism 
Hududlarda ishlab chiqarish 

kuchlarining aglomeratsiyasining 
paydo boʻlishi klaster shakllanishining 
boshlangʻich bosqichi hisoblanadi. Agar 
konsentratsiyaga ega korxona va 
tashkilotlarning innovatsion faoliyat, 
xarajatlarni minimallashtirish va 
bozorlarda hamkorlikka asoslangan 
raqobat istagi paydo boʻlsa, ularning 
negizida klasterlar paydo boʻla 
boshlaydi. Iqtisodiyotda avvalo 

innovatsion taʼsir mexanizmlari 
asosida klasterlar shakllanadi. Sanoat 
kooperatsiyasi va xoʻjalik yurituvchi 
subyektlardan klasterlarning asosiy 
farqlovchi belgisi bu konsentratsiya 
hosil qilishi, ular oʻrtasidagi oʻzaro 
munosabatlarning chuqurlashib 
borishidir. Klasterlar asosan ishlab 
chiqarish va texnologiyalari sohasida 
raqobatda ustunliklar yaratish, yangi 
"bozor boʻshliqlari" ga kirish maqsadini 
koʻzlangan mintaqalar iqtisodiyotida 
shakllanadi[9]. Klasterning ishlab 
chiqarish, kooperatsiya va xoʻjalik 
yurituvchi subyektlar oʻrtasidagi yana 
bir eng muhim farqlovchi xususiyati 
innovatsion yoʻnaltirilganlikdir. Biroq, 
korxonalarning  konsentratsiyasi mav-
jud boʻlsa-da ayrim hududlarda sanoat 
klasterlari shakllanmaydi. Ayniqsa 
rivojlanayotgan mamlakatlarda jumla-
dan, Oʻzbekistonda shunday holat 
kuzatilgan. Bunday holda hukumat va 
mahalliy hokimiyat organlar klaster-
larni yaratishga harakat qilishi  talab 
etiladi. 

Har bir korxonaning bozordagi 
asosiy maqsadi ishlab chiqarilayotgan 
mahsuloti raqobatbardoshligini 
oshirishdan iboratdir. Buning uchun, 
korxona oʻzining bozor faoliyati 
samaradorligini taʼminlashi va 
daromadning joriy xarajatlardan ortiq 
qismini istiqbolda rivojlanish 
maqsadlari uchun investitsiyalashi 
lozim. Agar korxonaning klasterdagi 
jamoaviy faoliyati jumladan, xarid va 
sotish bozorlaridagi mavqeyini 
barqarorlashtirsa, yanada 
rivojlantirishga, koʻproq daromad olish 
va kamroq sarflashga, resurs 
imkoniyatlarini koʻpaytirishga, 

texnologiyalaridan unumdor foydala-
nishga, mahsulotning sifati va 
miqdorini oshirishga,  umumiy holda 
raqobatbardoshlikni oshirishga imkon 
bersa, albatta korxona klasterda 
faoliyat yuritishga intiladi. 

Iqtisodiyotda klasterlarni shakl-
lanishi darhol sodir boʻlmaydi. Chunki,  
hamkorlikni kengaytirish va 
chuqurlashtirish jarayoni nafaqat 
kutilayotgan iqtisodiy samaraga balki, 
tomonlar oʻrtasidagi erishilgan ishonch 
darajasiga ham bogʻliq. Barcha 
iqtisodiy tarmoqlarning asosiy 
muammosi tarmoqda faoliyat 
yurituvchi subyektlarining klasterda 
birlashishi uchun oʻzaro ishonch 
muhitini shakllantirishdir. Klaster-
larning shakllanish va rivojlanishi 
jarayoni yuqorida keltirib oʻtilgan 
sababga koʻra sekinlashishi kuzatiladi.  

Klasterlar doimo induktiv 
rivojlanish xususiyatiga ega. Klaster 
ishtirokchilari uchun oʻzaro ishonch 
muhiti shakllangungacha boʻlgan 
davrda, yaʼni klasterlarni shakllanish 
davrida umumjamoaviy vazifalar 
oddiyroq, aniqroq va tez erishiladigan 
maqsadlar belgilanishi lozim.  

Sanoat klasterlarida ishlab 
chiqarish funksiyalarining markaz-
lashuv   (muayyan texnologik bosqich-
larni ixtisoslashuv va konsentrat-
siyalashuv) darajasining maqsadga 
muvofiqligi, texnologik parametrlari, 
mahsulotlarning konstruktiv va 
texnologik murakkabligi bilan ham 
belgilanadi.   

Klasterlarni yaratish va rivoj-
lantirish ishtirokchilarning turli dara-
jadagi vakolat va resurslar integrat-
siyasini maqsadga muvofiq tashkil 

etishdan boshlanadi. Bunday omillar 
sinergiya taʼsirni yuzaga chiqaradi. 

Klasterlarning rivojlanishida 
aglomeratsiya, klasterlarning paydo 
boʻlishi, rivojlanayotgan klasterlar, 
yetuk klaster va transformatsiya (yoki 
pasayish) bosqichlaridan oʻtishi 
O.Kostenko tadqiqotlarida ham 
asoslanadi. Uning fikricha, klasterning 
harakatlantiruvchi kuchlari - kuchli 
raqobat va rivojlangan hamkorlik, 
ijtimoiy kapitalning taʼsirida yuz 
beradi. Klasterlarni shakllanishida 
aglomeratsiya eng muhim element 
sifatida qaraladi.   

Klaster ishtirokchilarining ichki 
tashkiliy va iqtisodiy ahvoliga taʼsir 
qilmaydigan eng oson oʻrnatilgan 
munosabatlar axborot almashinuvi  
hisoblanadi. Oʻzaro axborot asosidagi 
integratsiyalashuv "moddiy" 
hamkorlikning eng oqilona 
variantlarini topishga va bir-biri  bilan 
moslashtirishga hissa qoʻshadi. 

Doimiy va maqsadli axborot 
almashinuvi orqali aloqalarni oʻrnatish 
hamkorlikni yoʻlga qoʻyilishi klaster 
tuzilmalarini shakllanishining birinchi 
bosqichi sifatida qaraladi. Axborot 
almashinuvi va oʻzaro ishonchning 
ortib borishi klasterlar 
shakllanishining birinchi bosqichi 
hisoblanib, ularni xalqaro amaliyotda 
“protoklaster”lar deb ataladi. 

Protoklaster - bu klasterning bir qator 
xususiyatlariga ega boʻlgan va davlat 
tomonidan qoʻllab-quvvatlash chora-
tadbirlari amalga oshirilganda toʻliq 
klasterga aylanishi mumkin boʻlgan 

korxonalar birlashmasidir. Protok-
lasterning asosiy xususiyatlari doimiy 
boʻlmagan xarakterga ega boʻlgan 
axborot va texnologik integratsiyala-
shuvni oʻz ichiga oladi. 

1-

rasm. Protoklasterlarning asosiy xususiyatlari[11] 
 
“Protoklaster” yoki maqsadli 

klaster deganda, toʻlaqonli klaster 
sifatida shakllangan klasterlarni emas, 
balki bir nechta xususiyatlariga ega 
boʻlgan ijtimoiy-iqtisodiy tizimlar 
majmuini tushunish lozim. Protok-
lasterlardan klasterlar shakllanadi. 
Ularning shakllanishi bir qator 
xususiyatlarni kombinatsiyalashuvi 
asosida kechadi. Protoklasterlardan 
klasterlarni shakllantirishning nazariy 
asosi V.A.Titareva, tadqiqotlarida[10] 
kuzatiladi (1-rasm). 

1-rasmda belgilangan 1-maydon 
- "korxonalar soni". Maʼlum hududda 
sanoatning maʼlum tarmogʻidagi 
korxonalar sonining ortib borishi 
klasterlarni shakllanishining asosiy 
xususiyati hisoblanadi.  Korxonalar 
maʼlum hududda resurs, infratuzilma 
va boshqa bir qator omillar taʼsirida 

koʻpayib boradi. Biroq, innovatsion 
faollik va ichki integratsiyalashuv 
kuzatilmaydi.  

2-maydon – “innovatsion faoli-
yat”. Ikkinchi soha mintaqaviy iqtiso-
diyot uchun odatiy boʻlmagan faoli-
yatda yagona innovatsion ijtimoiy-
iqtisodiy tizimlarning mavjudligi bilan 
ajralib turadi.  

3-maydon - "ichki integratsiya-
lashuv". Uchinchi yoʻnalish hamkor-
likning yuqori darajasi bilan ajralib 
turadi, bunda mintaqaning ijtimoiy-
iqtisodiy tizimlari oʻrtasida, masalan, 
faoliyatning bir sohasi bilan birlash-
tirilgan yuqori zichlikdagi aloqalar 
mavjud. 

7-maydon - uchta belgining 
mavjudligi, bu toʻlaqonli samarali 
rivojlanayotgan klaster mavjudligini 
koʻrsatadi. 

4, 5 va 6-maydonlar klasterning 
ikkita xususiyatining birlashishi bilan 
tavsiflanadi. Ushbu maydonlar ijtimoiy-
iqtisodiy xususiyatlarning uygʻunlas-
huviga asoslangan protoklasterlar deb 
ataladi.  

Klasterning umumiy belgilari 
mavjudligini koʻrsatadigan asosiy 
tushuncha iqtisodiy aglomeratsiya 
atamasi hisoblanadi. Iqtisodiy 
aglomeratsiya - bu mintaqadagi bir 
faoliyat sohasi bilan birlashtirilgan 
geografik jihatdan konsentrlangan 
ijtimoiy-iqtisodiy tizimlar toʻplamidir. 
Iqtisodiy aglomeratsiya rivojlana-
yotgan obyekt (hududiy birlik) boʻlib, 
aglomeratsiyalarning rivojlangan 
choʻqqisi protoklasterlar hisoblanadi. 

Yuqori ishlab chiqarish imkoni-
yatlari va mexanizmlarning tegishli 
toʻplami tufayli protoklasterlardan 
shakllangan va kengaytirilgan  qoʻshi-
lish sikli mavjud boʻlgan hamda uning 
ichida innovatsion siklning barcha 
bosqichlarini samarali amalga 
oshirishga qodir klasterlar shaklanadi. 
Klasterlar ishtirokchilarning manfaat-
lariga toʻliq mos keladigan va ular 
oʻrtasidagi boshqaruv munosabatlari 
oʻzaro ishonch asosiga quriladi.  

Yetuk klaster oʻzini-oʻzi taʼmin-
laydigan, tashqi taʼsirlarga chidamli, 
dinamik rivojlanayotgan klasterdir. Bu 
uning rivojlanishining eng yuqori 
shakli. Bunday klasterning asosiy 
xususiyati jahon bozorida yuqori 
raqobatbardoshlikdir. 

Yetuk klasterlar korporatsiyalar-
ga oʻxshaydi, lekin korporatsiyalardan 
farqi shundaki, klaster aʼzolari 
mustaqillikning asosiy tamoyillarini 
saqlab qoladilar, jumladan: mulkka 

egalik qilish huquqi, klasterdan chiqish 
huquqi, klasterdagi maqomini oʻzgar-
tirish huquqi, boshqa klasterlarda 
ishtirok etish huquqi, uyushmalarga 
birlashish va imtiyozlar olish huquqi, 
yuklangan funksiyalarni bajarish 
huquqi va boshqalar. 

Yaratilish vaqtida, sanoat 
klasterlarini samarali ishlash rejimiga 
va keyinchalik yetuk holatga keltirish 
davrida har bir klaster boshqalarga 
nisbatan turli xil strategiyalar belgilab 
olishni nazarda tutadi. Klasterni nol 
darajasidan yetuk klastergacha 
rivojlantirishning strategik rejasi 
klasterni tashkiliy rivojlantirishning 
umumiy rejasidir. Klasterlarning 
barcha holatlari (hech boʻlmaganda 
ularning individual tipologik guruhlari) 
har xil boʻlganligi sababli, ular 
oʻzlarining rivojlanish rejalariga ega 
boʻlishi talab etiladi.  

Mintaqaviy sanoat klasterlarini 
shakllantirishning ikki yoʻnalishi 
mavjud. Birinchi yoʻnalish innovatsion 
gʻoyalar tashuvchisi sifatida faoliyat 
yurituvchi yetakchi ilmiy muassasalar 
bazasida yangi tarmoq klasterlarni 
shakllantirishdir.  Ikkinchi yoʻnalish 
mavjud iqtisodiy aglomeratsiyalar 
bilan bogʻliq boʻlib, ular taʼlim va ilmiy-
tadqiqot muassasalarini qoʻshib, 
innovatsiyalarni ishlab chiqarishga faol 
joriy etish uchun sharoit yaratishga 
eʼtibor qaratiladigan yoʻnalishdir. 

Umuman olganda klasterni 
yaratish iqtisodiy aglomeratsiyani 
shakllantirish va uning ishtirokchilari 
oʻrtasida innovatsiyaga yoʻnaltirilgan 
aloqalarni rivojlantirishni nazarda 
tutadi. Agar iqtisodiy aglomeratsiya 
allaqachon mavjud boʻlsa, mamlakatda 

klasterni faollashtirish boʻyicha chora-
lar koʻrilishi talab etiladi. 

Mintaqaviy sanoat klasterini 
shakllantirishning yuqoridagi ikki 
yoʻnalishi oʻrtasidagi farqni klasterlarni 

shakllanish bosqichlarining ketma-
ketligi nuqtayi nazaridan tushunish 
maqsadga muvofiq. Mintaqaviy sanoat 
klasterini shakllanish jarayoni bir qator 
bosqichlardan iborat (2-rasm).

 

 
2-rasm. Klasterlarni shakllanishining spontal yoʻnalishi[12]. 

Klasterlar avvalo sanoat aglome-
ratsiyasi sifatida paydo boʻladi, jumla-
dan yetakchi sanoat korxonalarini, 
shuningdek turdosh va yordamchi 
tarmoqlar konsenratsiyalashuvi asosi-
da shakllanadi. 

Klasterlarni shakllanishining 
spontal usulida dastlab sanoat zonalari 
shakllanadi. Sanoat zonalarida sanoat 
ishlab chiqarishi uchun zarur shart-
sharoitlar yaratiladi, xususan: 
infratuzilma, institutsional sharoitlar, 
inson resurslari va hayot sifati. 

Sanoat zonalariga avtomobil 
yoʻllari tutashtiriladi, savdo-logistika 
tizimlari uchun sharoitlar yaratiladi. 
Bunday klasterlarni shakllanishiga 
misol sifatida Xitoyning Guanchjoudagi 
avtomobil klasteri misol boʻla oladi. 
Guanchjoudagi avtomobil klasteri 
Yaponiyaning Toyota, Honda va Nissan 
firmalari oʻzlarining ishlab chiqarishini 
Xitoyga koʻchirishi asnosida shakl-
langan klasterlardir. Rivojlanayotgan 

iqtisodiy aglomeratsiyalar banklarni, 
logistika kompaniyalarini, asbob-
uskunalar va ehtiyot qismlarni 
mahalliy yetkazib beruvchilarni keng 
jalb qilishga harakat qiladi. Guanchjou 
provinsiyasida avtomobilsozlik klaste-
rini shakllantirish mahalliylashtirilgan 
tashkilotlarga innovatsion faoliyat 
koʻrsatish bilan bogʻliq boʻlib, buning 
uchun ixtisoslashgan universitetlar va 
ilmiy-tadqiqot institutlarini tashkil 
etish, innovatsion infratuzilmani 
shakllantirish, yuqori texnologiyali 
xizmatlar koʻrsatuvchi mahalliy 
firmalar sonini koʻpaytirish orqali 
tashkil etilgan. Klaster siyosatining eng 
muhim elementi ishlab chiqarish 
jarayonini mohirona tashkil etuvchi 
yuqori kasbiy mahoratga ega 
ishchilarni jalb etishdan iborat. Buning 
uchun eng muhim yoʻnalish oʻzining 
ilmiy  bazasini shakllantirishdir.  
Guanchjou munitsipaliteti bu borada 
birinchi chora sifatida Yapon-Xitoy 

tarjimonlari sonini koʻpaytirgan. 
Tarjimonlarning mavjudligi avtomobil 
biznesi bilan bogʻliq yapon firmalarini 
Xitoyga jalb qilishda muhim omil 
boʻlgan. Xitoylik muhandislar 
Yaponiyada shunga oʻxshash ishlab 
chiqarish jarayonlarini oʻrgangan. 
Guanchjou shahrida avtomobil klasteri 
shakllangan taqdirda, aglomeratsiya-
larning rivojlanishiga mutanosib 
ravishda innovatsion faollikni oshirish 
vazifasi tobora dolzarblashib borgan. 

Xulosa va takliflar 
Olib borilgan ilmiy-nazariy va 

amaliy tahlillar shuni ko‘rsatadiki, 
sanoat klasterlari zamonaviy 
iqtisodiyotni rivojlantirishda strategik 
vosita sifatida muhim o‘rin tutadi. Ular 
sanoat korxonalari o‘rtasidagi resurs, 
bilim va innovatsiyalar almashinuvini 
faollashtirib, iqtisodiy sinergiya effekti 
hosil qiladi. Klasterlashning 
muvaffaqiyatli shakllanishi esa bir 
vaqtning o‘zida korxonalar massasi, 
innovatsion faollik va ichki 
integratsiyalashuv (kooperatsiya) 
omillarining uyg‘unligini talab etadi. 

Dunyo tajribasida ishlab 
chiqilgan klaster modellari (vertikal, 
gibrid, mintaqaviy, innovatsion) sanoat 
salohiyatini oshirish, eksportni 
ko‘paytirish va yuqori qo‘shilgan 
qiymatli mahsulotlar ishlab 
chiqarishda asosiy mexanizm sifatida 
foydalanilmoqda. O‘zbekistonda esa 
ushbu modelni shakllantirish uchun 

zarur shart-sharoitlar mavjud bo‘lsa-
da, uni izchil rivojlantirish uchun 
kompleks yondashuv zarur. 

Sanoat klasterlarini shakllan-
tirish mexanizmlarini qonuniy va 
institutsional asosda mustahkamlash, 
ya’ni “klaster to‘g‘risida”gi normativ-
huquqiy hujjatlarni ishlab chiqish 
lozim. Hududiy ixtisoslashuvga 
asoslangan klasterlarni rivojlantirish 
strategiyasini ishlab chiqish, har bir 
viloyat yoki sanoat zonasi uchun eng 
maqbul klaster modelini tanlash 
tavsiya etiladi. 

Ilmiy-tadqiqot muassasalari, 
OTMlar va ishlab chiqaruvchilar o‘r-
tasidagi kooperatsiyani kuchaytirish, 
innovatsiyalarni amaliyotga joriy qilish 
mexanizmlarini soddalashtirish zarur. 
Texnologik infratuzilmani rivojlan-
tirish, ya’ni sanoat klasterlari uchun 
logistika markazlari, texnoparklar va 
servis xizmatlari tizimini takomillash-
tirish muhim. 

Investitsiyalar uchun rag‘batlan-
tiruvchi choralarni kuchaytirish, 
xususan, klaster ishtirokchilari uchun 
soliq yengilliklari, subsidiyalar va 
kredit imtiyozlarini qo‘llash foydali 
bo‘ladi. Xorijiy mamlakatlar tajribasini 
o‘rganib, ularni mahalliy sharoitlarga 
moslashtirish, ayniqsa Germaniya va 
Janubiy Koreya kabi sanoati yuqori 
rivojlangan davlatlar modelini 
amaliyotga tatbiq etish maqsadga 
muvofiq.

